  ДЭЛГЭРЭНГҮЙ ТАНИЛЦУУЛГА


Замын хөдөлгөөний аюулгүй байдлын тухай 
хуульд нэмэлт, өөрчлөлт оруулах тухай
хуулийн төслийн талаар

	Замын хөдөлгөөний аюулгүй байдлын тухай хуульд доор дурдсан агуулгатай зүйл, хэсэг, заалтыг дараах үндэслэл, шаардлагаар боловсруулсан болно. Үүнд:

111 дүгээр зүйл.Нийтийн хэрэгцээний цахилгаан дугуй, цахилгаан скүүтерийн үйлчилгээний хяналт, зохицуулалтын талаар болон 131 дугаар зүйл. Нийтийн хэрэгцээний цахилгаан дугуй, цахилгаан скүүтэрийн үйлчилгээ үзүүлэгч хуулийн этгээдийн эрх, үүргийн талаарх зохицуулалтыг шинээр нэмсэн үндэслэлийн талаар: 	

	2024 оны 11 дүгээр сарын байдлаар манай улсад нийтэд цахилгаан дугуй, скүүтер тээврийн хэрэгслийн түрээсийн үйлчилгээ үзүүлэгч 3 аж ахуйн нэгж үйл ажиллагаа эрхэлж байна[footnoteRef:1]. Үүнд: “Жэт шэйринг монголиа” ХХК нь “Жет” нэртэй 6000 орчим цахилгаан скүүтер, “Ви Эм Си Групп” ХХК нь “Табо” нэртэй 1500 орчим цахилгаан скүүтер, “Эко технологи” ХХК нь “Эко байк” нэртэй 1000 орчим цахилгаан дугуйн түрээсийн үйлчилгээг Нийслэл Улаанбаатар хотод нэвтрүүлээд байна. Харин 2025 оны 4 дүгээр сарын байдлаар “Эко технологи” ХХК нь 5000 цахилгаан дугуй, “Ви Эм Си Групп” ХХК нь 300 цахилгаан дугуйг импортоор нэмж оруулж ирсэн мэдээлэл байна.[footnoteRef:2] [1:  УИХ-ын даргын 2024 оны 76-р захирамжаар байгуулагдсан Ажлын хэсгийн гишүүдийн 2024 оны    11-р сарын 21-ний өдөр цахилгаан дугуй, скүүтер түрээсийн үйлчилгээ үзүүлэгч аж ахуйн нэгжүүдтэй хийсэн уулзалтын тэмдэглэлээс]  [2:  УИХ-ын даргын 2024 оны 76-р захирамжаар байгуулагдсан Ажлын хэсгийн гишүүдийн 2025 оны      4-р сарын 10-ний өдөр цахилгаан дугуй, скүүтер түрээсийн үйлчилгээ үзүүлэгч аж ахуйн нэгжүүдээс Замын хөдөлгөөний аюулгүй байдлын тухай хуульд нэмэлт, өөрчлөлт оруулах тухай хуулийн төсөлд санал авах уулзалтын тэмдэглэлээс] 

Ийнхүү сүүлийн 3 жилд импортоор оруулж ирсэн нийт цахилгаан дугуй, скүүтерийн тоо 2022 онд 1050, 2023 онд 8157 бол 2024 онд 16783 болж өсчээ.[footnoteRef:3] Мөн “Жэт шэйринг монголиа” ХХК-ийн цахилгаан скүүтерийн аппликэйшинг 120,000 хэрэглэгч татан авсан, өдөрт дунджаар 4500-5000 хүн, “Ви Эм Си Групп” ХХК-ийн скүүтерийн аппликэйшинг 1,100,000 хэрэглэгч татан авсан, өдөрт дунджаар 12,900 хүн, "Эко технологи" ХХК-ийн цахилгаан дугуйн аппликэйшинг 11,150 иргэн татан авсан, өдөрт дунджаар 11,150 хүн тус тус ашиглаж байна.[footnoteRef:4] Дээрхээс үзэхэд цаашид нийтийн хэрэгцээний цахилгаан дугуй, скүүтер тээврийн хэрэгслийн тоо эрс өсөхөөр байна.   [3:  ЦЕГ-ын Тээврийн цагдаагийн албаны танилцуулга, мэдээлэл. 2025 оны 4-р сар]  [4:  Мөн тэнд] 

	Гэвч 2019-2024 он, 2025 оны эхний 4 сарын байдлаар цахилгаан дугуй, скүүтер, мопедоос үүдэлтэй нийт 985 шинэ тохиолдол бүртгэгдээд байна.[footnoteRef:5] Үүнд: 2022 онд 50, 2023 онд 305, 2024 онд 532, 2025 оны 4 дүгээр сарын байдлаар 98 осол гэмтэл бүртгэгдээд байна. Нийт осол гэмтлийн тохиолдлын 93.8% нь Нийслэл-Улаанбаатар хотод, 6.2% нь орон нутагт бүртгэгдсэн ба нийслэлийн тохиолдлын 97.4% нь ГССҮТөвөөс тусламж үйлчилгээ авсан байна. Насны бүлгээр авч үзэхэд нийт тохиолдлын 39.0%-ийг 10-19 насныхан эзэлж байна. Тухайлбал, 2025 оны эхний улирлын байдлаар “Суррон” загварын цахилгаан дугуй унаж зам тээврийн хөдөлгөөнд оролцсоны улмаас 11 осол гарч, 15 хүүхэд өртсөн байна. 2024 оны мөн үетэй харьцуулахад осолд өртсөн хүүхдийн тоо 60 хувиар өсжээ. Зам тээврийн осолд өртсөн хүүхдүүдийн 46.7 хувь нь 17 настай, 20 хувь нь 16, 26.7 хувь нь 15, 6.7 хувь нь 14 насныхан байгаа бол 9 нь эрэгтэй, 6 нь эмэгтэй байна[footnoteRef:6]. Нийт осол гэмтлийг шалтгаанаар авч үзэхэд мопед, цахилгаан дугуй, скүүтерээс унах буюу онхолдох тохиолдлын тоо 744 буюу 75.5%, мопед, цахилгаан дугуй, скүүтертэй зорчигч автомашинд мөргүүлэх тохиолдлын тоо 164 буюу 16.6%, явган зорчигч мопед, цахилгаан дугуй, скүүтерт мөргүүлэх тохиолдлын тоо 65 буюу 6.6%, мопед, цахилгаан дугуй, скүүтертэй зорчигчид хоорондоо мөргөлдөх тохиолдлын тоо 10 буюу 1.0%, мопед, цахилгаан дугуй, скүүтертэй зорчигчид хөдөлгөөнгүй зүйл мөргөх тохиолдлын тоо 2 буюу 0.2% тус тус эзэлж байна.[footnoteRef:7] Цахилгаан дугуй, скүүтер мопедоос үүдэлтэй осол гэмтэлд өртөхөд ихэвчлэн толгой, тохой, шуу, өвдөг шилбэ гэх мэт эрхтнүүд хамгийн их гэмтсэн байх ба нийт тохиолдлын 95.1% нь тухайн тээврийн хэрэгслээр зорчиж байхдаа хамгаалалтын малгай хэрэглээгүй байна.[footnoteRef:8] [5:  Эрүүл мэндийн сайдын 2024 оны 9-р сарын 10-ны өдрийн 1а/3664 тоот албан бичгийн Хавсралт “Цахилгаан скүүтер болон цахилгаан дугуйнаас үүдэлтэй осол гэмтэл”-ийн тоон мэдээлэл болон Гэмтэл, согог үндэсний төвийн танилцуулга, мэдээлэл. 2025 оны 4-р сарын байдлаар.]  [6:  https://prosecutor.mn/post/112530 ]  [7:  Гэмтэл, согог үндэсний төвийн ирүүлсэн танилцуулга, мэдээлэл. 2025.05.27]  [8:  Мөн тэнд] 

Гэвч нийтийн хэрэгцээний цахилгаан дугуй, скүүтер тээврийн хэрэгслийн хөдөлгөөний аюулгүй байдлыг хангуулахад энэ төрлийн бичил цахилгаан тээврийн хэрэгслийн түрээсийн үйлчилгээ үзүүлэгч этгээдийн “эрх зүйн байдал” /эрх, үүрэг, хариуцлага/ зохицуулалтгүй, үйл ажиллагаа нь хяналтгүй, тодорхойгүй байдалтай байна. Үүнд: 
1. Замын хөдөлгөөний аюулгүй байдлын тухай хуулийн 10 дугаар зүйлийн 10.1.1-т “тээврийн хэрэгслийн бүртгэл, мэдээллийн санд механикжсан тээврийн хэрэгслийн улсын бүртгэл, шилжилт хөдөлгөөн, ашиглалт, засвар, оношилгооны бүртгэл, мэдээллийг хамруулах”, мөн хуулийн 22 дугаар зүйлийн 22.4-т “Тээврийн хэрэгслийг эзэмшигч Монгол Улсад бүртгэлтэй механикжсан тээврийн хэрэгслийг ашиглалтын явцад тогтоосон хугацаанд техникийн хяналтын үзлэгт хамруулах үүрэгтэй.” гэж тус тус заасан. Гэтэл мөн хуулийн 3 дугаар зүйлийн 3.1.2-т “"механикжсан тээврийн хэрэгсэл" гэж мопедоос бусад, хөдөлгүүрээр тоноглогдсон тээврийн хэрэгслийг” ойлгохоор заасан тул мопед, цахилгаан дугуй, скүүтерийг эзэмшигч нь бүртгүүлэх, техникийн хяналт, оношилгоонд хамрагдах эрх зүйн үндэслэл байхгүй байна.
2. Замын хөдөлгөөний аюулгүй байдлын тухай хуулийн 21 дүгээр зүйлийн 21.2 дахь хэсэгт “Импортоор оруулж ирсэн тээврийн хэрэгсэл, түүний хөдөлгөөний аюулгүй байдалд нөлөөлөх хийцийн бүрэлдэхүүн хэсэг, нэмэлт тоног төхөөрөмж, сэлбэг хэрэгсэл нь зохих техникийн норм, дүрэм, стандарт, замын хөдөлгөөний аюулгүй байдлын шаардлагыг бүрэн хангасан байх бөгөөд холбогдох хууль тогтоомжид заасан журмын дагуу техникийн хяналтын үзлэг, оношилгооны дүгнэлт буюу гэрчилгээгээр баталгаажсан байна.” гэж, мөн хуулийн 22 дугаар зүйлийн 22.1 дэх хэсэгт “Замын хөдөлгөөнд оролцож байгаа тээврийн хэрэгслийн техникийн үзүүлэлт замын хөдөлгөөний аюулгүй байдлын шаардлагыг бүрэн хангасан байвал зохино.”, 22.2 дахь хэсэгт “Тээврийн хэрэгслийн ашиглахыг хориглох эвдрэл, гэмтэл, техникийн зөрчлийн жагсаалтыг техникийн стандартаар тогтооно.” гэж, 22.6 дахь хэсэг “Замын хөдөлгөөнд оролцох тээврийн хэрэгслийг техникийн хувьд бүрэн бүтэн байлгах үүргийг тухайн тээврийн хэрэгслийг эзэмшигч /өмчлөгч/ буюу ашиглагч этгээд хүлээнэ.” гэж тус тус заасан. Гэвч Монгол улсад импортоор оруулж ирж байгаа цахилгаан дугуй, цахилгаан скүүтерийг ашиглахтай холбоотой техникийн норм, дүрэм, стандарт болон замын хөдөлгөөний аюулгүй байдлын шаардлагыг тогтоосон зүйл алга байна.[footnoteRef:9] Харин Засгийн газрын 2018 оны 239 дүгээр тогтоолын 4-р хавсралтаар баталсан “Тээврийн хэрэгслийг ашиглахыг хориглох эвдрэл, гэмтэл, техникийн зөрчлийн жагсаалт”-д “мотоцикл”, “мопед”-д тавих шаардлагыг тодорхойлсон зүйлс байна. Ийнхүү импортоор оруулж ирж байгаа цахилгаан дугуй, цахилгаан скүүтер нь “замын хөдөлгөөний аюулгүй байдлын шаардлага”-ыг бүрэн хангаж байгаа эсэхийг тодорхойлох боломжгүй байгаагаас үүдэн гарал үүсэл нь тодорхой биш, техникийн үзүүлэлтүүд нь харилцан адилгүй, янз бүрийн загвар, төрөл бүхий шинэ төрлийн бичил цахилгаан тээврийн хэрэгслүүд замын хөдөлгөөнд оролцох явдал эрс өсч байна. [9:  Хууль зүй, дотоод хэргийн сайдын 2024 оны 9-р сарын 9-ний өдрийн 1/680 тоот албан бичгээр ирүүлсэн санал, дүгнэлт болон Стандарт, хэмжил зүйн газрын даргын 2024 оны 10-р сарын 03-ны өдрийн 01/968 тоот албан бичиг.] 

3. Жолоочийн даатгалын тухай хуулийн 5 дугаар зүйлийн 5.1-т “Тээврийн хэрэгслийн өмчлөгч бүр жолоочийн даатгалд заавал даатгуулна.” гэж,             7 дугаар зүйлийн 7.1-т “Жолооч нь замын хөдөлгөөнд оролцох үедээ бусдын амь нас, эрүүл мэнд, эд хөрөнгөд учруулж болзошгүй хохирлыг нөхөн төлөх зорилгоор энэ хуульд заасан нөхцөлийн дагуу даатгагчтай даатгалын гэрээ байгуулна.” гэж тус тус заасан боловч мөн хуулийн 3 дугаар зүйлийн 3.1.1-т “"жолооч" гэж автотээврийн хэрэгсэл болон мотоциклийг жолоодож яваа хүнийг” гэж зааснаас үзэхэд нийтийн хэрэгцээний цахилгаан дугуй, скүүтер тээврийн хэрэгслийн өмчлөгчийн хувьд даатгалын зохицуулалт хамаарахгүй байна.
4. Замын хөдөлгөөний аюулгүй байдлын тухай хуулийн 13 дугаар зүйлийн 13.4 дэх хэсэгт “Монгол Улсын нутаг дэвсгэрт тээврийн хэрэгсэл ашиглан үйл ажиллагаа явуулж байгаа хуулийн этгээд замын хөдөлгөөний аюулгүй байдлыг хангах талаар дараах үүргийг хүлээнэ” гэж заасан боловч энэ нь нийтийн хэрэгцээний цахилгаан дугуй, скүүтерийн түрээсийн үйлчилгээ үзүүлэгч этгээдэд хамаарахгүй байна.

Ийнхүү нийтийн хэрэгцээний цахилгаан дугуй, скүүтер тээврийн хэрэгслийн хөдөлгөөний аюулгүй байдлыг хангуулахад энэ төрлийн тээврийн хэрэгслийн түрээсийн үйлчилгээ үзүүлэгч этгээдийн “эрх зүйн байдал” /эрх, үүрэг, хариуцлага/ хууль, эрх зүйн зохицуулалтгүй, үйл ажиллагаа нь хяналтгүй, тодорхойгүй байдалтай байна. Үүний улмаас нийтийн хэрэгцээний цахилгаан дугуй, скүүтерийг улсын бүртгэлд бүртгүүлэх, техникийн хяналтын үзлэг, оношилгоонд хамруулах, тээврийн хэрэгслийн явах зам, зогсоолын байршил, нийтийн эзэмшлийн тодорхой бүс, нутаг дэвсгэрт цахилгаан дугуй, скүүтерийн хурдыг хязгаарлах арга хэмжээ авах болон нийтийн хэрэгцээний цахилгаан дугуй, цахилгаан скүүтерийг ашиглах явцад бусдын амь нас, эрүүл мэнд, эд хөрөнгөд учирсан хохирлыг нөхөн төлүүлэх зэрэг асуудлуудын талаар түрээсийн үйлчилгээ үзүүлэгч этгээдэд үүрэг хүлээлгэх, шаардлага тавих эрх зүйн үндэслэл байхгүй байна. 
Бусад улс орнуудын туршлагаас үзэхэд нийтийн хэрэгцээний цахилгаан дугуй, скүүтерийн хэрэглээг хэрхэн зохицуулж байгаа талаар дараах 4 хэлбэр байна[footnoteRef:10]. Үүнд: [10:  Kersten Heineke, Benedikt Kloss, Darius Scurtu, and Charlotte Wiemuth, Electric kickscooters have come of age. Regulators have taken notice. 2023] 

1) Нэг мөр хориглох: 290 орчим сая хүн амьдардаг 35 хот хамаарч байна. Энэ хотуудад нийтийн хэрэгцээний цахилгаан дугуй, скүүтерийн үйлчилгээг хориглож, хувийн скүүтерийг зөвшөөрчээ. Тухайлбал, Францын Парис (2018 онд хориглосон Европын анхны улс), Нидерланд (2018 онд нэг мөр хориглосон), АНУ-ын Филадельф муж, Канадын Торонто, Австралийн Сидней, Мельбурн, Испанийн Барселона, Индонез, Сингапур зэрэг улсуудад замын хөдөлгөөнд оролцуулахыг бүрэн хориглосон шийдвэрийг гаргасан. Мөн БНХАУ нь Шанхай, Бээжин, Хонгконг зэрэг том хотууддаа замын хөдөлгөөнд оролцуулахыг хориглосон. ОХУ нь Москва, Санкт-Петербург зэрэг томоохон хотуудын явган зорчигчийн хөдөлгөөн ихтэй зарим гудамжнуудаар хөдөлгөөнийг хориглосон байна.
2) Тендер буюу сонгон шалгаруулалттай: 100 орчим сая хүн амьдардаг 13 хот хамаарч байна. Эдгээр хотод нийтийн хэрэгцээний цахилгаан дугуй, скүүтерийн үйлчилгээ үзүүлэгчийн тоо, цахилгаан скүүтерийн тоог хязгаарлах, эсхүл аль алиныг хязгаарлах, үйл ажиллагааны тодорхой нөхцөл шаардлага тавих замаар зөвшөөрдөг байна. Тухайлбал, АНУ-ын Лос анжелес, Вашингтон, Испанийн Мадрид хотууд ийм зохицуулалтай байна. 
3) Нээлттэй боловч хатуу зохицуулалттай: 280 орчим сая хүн амьдардаг 23 хот хамаарч байна. Эдгээр хотод нийтийн хэрэгцээний цахилгаан скүүтерийн үйлчилгээ үзүүлэгч (оператор)-ийн тоонд хязгаарлалт тавихгүйгээр цахилгаан дугуй, скүүтерийн хэрэглээг зөвшөөрдөг ба үйлчилгээ үзүүлэгч нь орон нутгийн захиргаанд бизнесээ бүртгүүлэх шаардлагатай. Мөн цахилгаан скүүтерийн техникийн дээд хурд, жолоодох насны хязгаар, зөвшөөрөгдсөн газар зэргийг зохицуулсан хууль, дүрэмтэй байна. Тухайлбал, Англи, Япон, Бразил, Мексик, Бүгд найрамдах Казакстан улс болон Европын холбооны гишүүн 27 улс ийм зохицуулалттай байна. Тухайлбал, БНКУ нь 2023 онд Замын хөдөлгөөний аюулгүй байдлын тухай хуульдаа нэмэлт, өөрчлөлт оруулж, “бичил цахилгаан тээврийн хэрэгсэл”-ийн ангилал, тодорхойлолт, тээврийн хэрэгслийг жолоодож замын хөдөлгөөнд оролцож байгаа этгээдийн эрх, үүрэг, хориглох зүйлсийг хуульчилсан бол одоогийн байдлаар нийтийн хэрэгцээний цахилгаан скүүтерийг бүртгэх, энэ төрлийн түрээсийн үйлчилгээ үзүүлэгч этгээдийг үүрэгжүүлэх чиглэлээр хуулийн төсөл боловсруулж байгаа ажээ.[footnoteRef:11]   [11:  УИХ-ын даргын 2024 оны 76-р захирамжтай Ажлын хэсгийн хүрээнд БНКУ-д туршлага судлах айлчлалын (2025.5.13-16) үер тус улсын Дотоод хэргийн яамны төлөөлөлтэй хийсэн уулзалт ] 

4) Зохицуулалтгүй: 310 орчим сая хүн амьдардаг 29 хот хамаарч байна. Эдгээр хотод нийтийн хэрэгцээний цахилгаан скүүтерийн үйлчилгээний талаар зохицуулалтгүй байна. Тухайлбайл, Энэтхэгийн Шинэ Дели, Мумбай хотууд, Африкийн улсууд байна. 

Ийнхүү дэлхийн ихэнх улс орнууд түгжрэлтэй тэмцэх, агаарын чанарыг сайжруулах, зам, дэд бүтцэд учруулж буй хохирлыг бууруулах зорилгын хүрээнд бичил тээврийн хэрэгслийн хэрэглээг дэмжих замаар үндэсний хууль тогтоомжоор зохицуулах нь зүйтэй гэж үзэж байна.[footnoteRef:12]  [12:  Alex Glassbrook., Advanced, Automated and Electric Vehicle Law, 2024] 


121 дүгээр зүйл.Цахилгаан дугуй, скүүтерээр замын хөдөлгөөнд оролцогчийн эрх, үүрэг, хориглох зүйлсийн талаарх зохицуулалтыг шинээр нэмсэн үндэслэлийн талаар:

	Монгол Улсын Үндсэн хуулийн 16 дугаар зүйлийн 18 дахь хэсэгт “Монгол улсын иргэн улсынхаа нутаг дэвсгэрт чөлөөтэй зорчих эрхтэй” гэж, 19 дүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх ...үүргийг иргэнийхээ өмнө хариуцна.", 2 дахь хэсэгт “...Үндсэн хууль, бусад хуульд заасан хүний эрх, эрх чөлөөг гагцхүү хуулиар хязгаарлаж болно.” гэж, 16 дугаар зүйлийн 11 дэх хэсэгт “...хүүхдийн ашиг сонирхлыг төр хамгаална” гэж, 5 дугаар зүйлийн 3 дахь хэсэгт “Өмчлөгчийн эрхийг гагцхүү хуульд заасан үндэслэлээр хязгаарлаж болно.” гэж тус тус заасан ба үүгээрээ ардчилсан, эрх зүйт нийгэмд хүний эрх, эрх чөлөөнд хязгаарлалт хийх тохиолдолд гагцхүү хуулиар зохицуулах зарчмыг баталгаажуулсан билээ.
Гэвч одоо хүчин төгөлдөр мөрдөж байгаа Замын хөдөлгөөний аюулгүй байдлын тухай хуульд замын хөдөлгөөнд оролцогч этгээд болох “жолооч”, “зорчигч”, “явган зорчигч”-ийн болон иргэний нийтлэг эрх, үүргийг хуульчилсан байна. Тухайлбал, мөн хуулийн 12 дугаар зүйлийн 12.3-т “Замын хөдөлгөөнд оролцогч нь замын хөдөлгөөний аюулгүй байдлын тухай хууль тогтоомжийг биелүүлэх үүрэгтэй.”, 13 дугаар зүйлийн 13.2-т “Замын хөдөлгөөний аюулгүй байдлыг хангах талаар иргэн дараах үүргийг хүлээнэ: 13.2.1.Замын хөдөлгөөний дүрмийг сахин биелүүлэх;” гэснээс өөр тодорхой үүрэг хуульчлагдаагүй байна.
Тэгвэл Засгийн газрын 2018 оны 239 дүгээр тогтоолын хавсралтаар баталсан “Монгол улсын замын хөдөлгөөний дүрэм”-ийн /цаашид “Дүрэм” гэх/ 25-д “Унадаг дугуй, мопедоор хөдөлгөөнд оролцоход тавих нэмэлт шаардлага” гэх зохицуулалтыг журамласан боловч энэ нь цахилгаан дугуй, скүүтер г.м шинэ төрлийн бичил цахилгаан тээврийн хэрэгслийн жолоочид хэрэгжүүлэхэд учир дутагдалтай байна. Үүнд:
1) Унадаг дугуй, мопедын төрөл: Мөн дүрмийн 1.2.24-т ““мопед” гэж 50 куб.см-ээс ихгүй ажлын багтаамж бүхий дотоод шаталтат хөдөлгүүртэй, эсхүл 0.25 кВт-аас 4 кВт хүртэл чадал бүхий цахилгаан хөдөлгүүртэй, техникийн дээд хурд нь цагт 50 км-ээс ихгүй, хоёр буюу гурван дугуйт тээврийн хэрэгслийг;”, мөн дүрмийн 1.2.37-д ““Унадаг дугуй” гэж унаж яваа хүний булчингийн хүчээр явдаг (0.25 кВт-аас илүүгүй чадал бүхий цахилгаан хөдөлгүүрээр тоноглогдсон байж болно), хоёроос цөөнгүй дугуйтай (хөгжлийн бэрхшээлтэй хүний тэргэнцрээс бусад) тээврийн хэрэгслийг;” гэж тус тус заасан. Гэвч дээрх хоёр тээврийн хэрэгслийн аль ч төрөлд “0.25 кВт хүртэл чадал бүхий цахилгаан хөдөлгүүртэй, цагт 25 км-ээс ихгүй хурдтай “цахилгаан дугуй, скүүтер” зэрэг шинэ төрлийн бичил цахилгаан тээврийн хэрэгсэл хамаарахгүй байгаа тул дүрмийн зохицуулалт үйлчлэх боломжгүй байна.
2) Унадаг дугуй, мопедыг жолоодох нас: Мөн дүрэмд унадаг дугуйг 14-өөс, мопедыг 16-аас дээш насны хүн жолоодож замын хөдөлгөөнд оролцохоор заажээ.
3) Унадаг дугуй, мопедоор зорчих зам: Мөн дүрэмд “унадаг дугуй, мопедоор унадаг дугуйн зам буюу унадаг дугуйн эгнээгээр явах бөгөөд ийм зам байхгүй бол авто замын зорчих хэсгийн баруун захаар байрлан явах эсхүл “унадаг дугуй” нь явган хүний замаар явж болох бөгөөд ингэхдээ хурдыг цагт 10 км-ээс хэтрүүлэхгүй” байхаар заажээ. Харин “мопед”-ыг явган хүний зам дээр явахыг хориглосон зохицуулалт алга байна. 
4) Унадаг дугуй, мопедын жолоочид хориглох зүйлс: Мөн дүрмийн 25.9-д зааснаар унадаг дугуй, мопедоор “0.4 м-ээс илүүгүй ачаа тээвэрлэх”, “зорчигч тээвэрлэх”, “ачааны тэвштэй”, “чиргүүлтэй байх, тээврийн хэрэгслээр чирүүлэх”-ийг зөвшөөрсөн зохицуулалтууд байгаа нь “суудалгүй”, “зөвхөн нэг хүнийг тээвэрлэх”-д зориулсан цахилгаан скүүтерийн хөдөлгөөний аюулгүй байдалд харш зохицуулалт байна.

Бусад улс орнуудын туршлагаас үзэхэд цахилгаан дугуй, скүүтерийн тээврийн хэрэгслийн ангилал, тодорхойлолт, тус тээврийн хэрэгслээр замын хөдөлгөөнд оролцогч жолоочийн эрх буюу жолоодох насны хязгаар, зорчих зам болон жолоочийн үүрэг, хориглох зүйлсийг Замын хөдөлгөөний аюулгүй байдлын тухай хууль тогтоомжоор зохицуулсан онцлогтой байна.[footnoteRef:13] Тухайлбал, Европын холбооны гишүүн 21 улс өөрсдийн хууль тогтоомждоо цахилгаан скүүтер жолоодох насны хязгаарыг 14-16 насны хооронд зохицуулсан бол Итали, Литви, Норвеги, Франци зэрэг зарим улсад цахилгаан дугуй, скүүтерээр явган хүний зам дээр 6км/цагийн хурдтай явахыг зөвшөөрсөн байна.  [13:  Замын хөдөлгөөний аюулгүй байдлын тухай хуульд нэмэлт, өөрчлөлт оруулах тухай хуулийн төслийн хэрэгцээ, шаардлагыг урьдчилан тандан судалсан тайлан. УБ., 2025, 21-30 дахь талд] 

Мөн Бүгд Найрамдах Казахстан улс нь 2023 онд "БНКазУ-ын зарим хууль тогтоомжид Замын хөдөлгөөний аюулгүй байдлын асуудлаар нэмэлт, өөрчлөлт оруулах тухай" 12-VIII хуулийг баталж, цахилгаан скүүтер жолоодох нас, зорчих зам, жолоочийн эрх, үүргийг хуульчилжээ.[footnoteRef:14] Тус улсын хувьд хүний эрх, эрх чөлөөг хязгаарлалт тогтоох асуудлыг гагцхүү хуулиар зохицуулах Үндсэн хуулийн зарчимтай учир цахилгаан скүүтэр жолоодох нас, хурдны хязгаарлалт, зорчих зам, жолоочийн эрх, үүргийг Замын хөдөлгөөний аюулгүй байдлын тухай хуулиараа зохицуулсан байна.[footnoteRef:15] Үүнд: [14:  Мөн тэнд]  [15:  УИХ-ын даргын 2024 оны 76-р захирамжтай Ажлын хэсгийн хүрээнд БНКУ-д туршлага судлах айлчлалын (2025.5.13-16) үер тус улсын Дотоод хэргийн яамны төлөөлөлтэй хийсэн уулзалт.] 

· Цахилгаан скүүтер жолоодох эрхийг 18 нас хүрсэн, аль ч ангиллын тээврийн хэрэгсэл жолоодох үнэмлэхтэй хүн эдлэх;
· Цахилгаан скүүтерийн жолооч нь зориулалтын дугуйн зам эсвэл дугуйн эгнээгээр зорчих ёстой ба байхгүй тохиолдолд явган хүний зам дээр 6км/цагийн хурдтай явах, явган зорчигчид аюул учруулахгүй байх үүрэгтэй;
· Цахилгаан скүүтерийн жолоочид дараах зүйлсийг хориглоно: “скүүтерийг жолоодон явган хүний гарцаар зам хөндлөн гарах, жолооны хүрднээс гараараа барихгүйгээр жолоодох, хамгаалалтын малгайгүй зорчих, цахилгаан скүүтерээр зорчигч, ачаа тээвэрлэх, цахилгаан скүүтерийг чирэх, чирэгдэх, шөнийн цагаар  жолооч бусад тээврийн хэрэгслийн жолооч нарт харагдахуйц гэрэл цацруулагчгүй явах” зэрэг байна.

Харин ихэнх улс орнуудад суррон загварын цахилгаан хөдөлгүүрийн хүч чадал нь 0.25 кВт-с дээш, техникийн дээд хурд нь цагт 25 км-ээс илүү хурдтай цахилгаан дугуйг механикжсан тээврийн хэрэгсэл, үүнд мотоциклын ангилалд оруулж байна.[footnoteRef:16] [16:  “Цахилгаан дугуйн эрх зүйн зохицуулалт: зарим орны туршлага ба монгол улсын нөхцөл байдал” судалгаа. УИХ-ын Тамгын газрын Парламентын судалгаа, сургалтын хүрээлэн, УБ., 2024] 

Ийнхүү дээрх үндэслэл, шаардлага, гадаадын улс орнуудын туршлагыг харгалзан хуулийн төсөлд “цахилгаан дугуй, цахилгаан скүүтэр жолоодох насны доод хязгаарыг 16 нас байх”, “техникийн дээд хурд нь цагт 25 км-ээс илүү хурдтай цахилгаан дугуйг Монгол улсын замын хөдөлгөөний дүрэмд заасны дагуу мотоцикл ангиллын жолоодох эрхийн үнэмлэхтэй, 18-аас дээш насны хүн жолоодож замын хөдөлгөөнд оролцох эрхтэй” байхаар тусгасан.    

 211 дугаар зүйл. Цахилгаан дугуй, скүүтерийг ашиглах замын хөдөлгөөний аюулгүй байдлын үндсэн шаардлагын талаарх зохицуулалтыг шинээр нэмсэн үндэслэлийн талаар: 

	Замын хөдөлгөөний аюулгүй байдлын тухай хуулийн 21 дүгээр зүйлийн 21.2 дахь хэсэгт “Импортоор оруулж ирсэн тээврийн хэрэгсэл, түүний хөдөлгөөний аюулгүй байдалд нөлөөлөх хийцийн бүрэлдэхүүн хэсэг, нэмэлт тоног төхөөрөмж, сэлбэг хэрэгсэл нь зохих техникийн норм, дүрэм, стандарт, замын хөдөлгөөний аюулгүй байдлын шаардлагыг бүрэн хангасан байх бөгөөд холбогдох хууль тогтоомжид заасан журмын дагуу техникийн хяналтын үзлэг, оношилгооны дүгнэлт буюу гэрчилгээгээр баталгаажсан байна.” гэж, мөн хуулийн 22 дугаар зүйлийн 22.1 дэх хэсэгт “Замын хөдөлгөөнд оролцож байгаа тээврийн хэрэгслийн техникийн үзүүлэлт замын хөдөлгөөний аюулгүй байдлын шаардлагыг бүрэн хангасан байвал зохино.”, 22.2 дахь хэсэгт “Тээврийн хэрэгслийн ашиглахыг хориглох эвдрэл, гэмтэл, техникийн зөрчлийн жагсаалтыг техникийн стандартаар тогтооно.” гэж, 22.6 дахь хэсэг “Замын хөдөлгөөнд оролцох тээврийн хэрэгслийг техникийн хувьд бүрэн бүтэн байлгах үүргийг тухайн тээврийн хэрэгслийг эзэмшигч /өмчлөгч/ буюу ашиглагч этгээд хүлээнэ.” гэж тус тус заасан.
Гэвч Монгол улсад импортоор оруулж ирж байгаа цахилгаан дугуй, цахилгаан скүүтерийг ашиглахтай холбоотой техникийн норм, дүрэм, стандарт болон замын хөдөлгөөний аюулгүй байдлын шаардлагыг тогтоосон зүйл алга байна.[footnoteRef:17] Харин Засгийн газрын 2018 оны 239 дүгээр тогтоолын 4-р хавсралтаар баталсан “Тээврийн хэрэгслийг ашиглахыг хориглох эвдрэл, гэмтэл, техникийн зөрчлийн жагсаалт”-д “мотоцикл”, “мопед”-д тавих шаардлагыг тодорхойлсон зүйлс байна. Ийнхүү импортоор оруулж ирж байгаа цахилгаан дугуй, цахилгаан скүүтер нь “замын хөдөлгөөний аюулгүй байдлын шаардлага”-ыг бүрэн хангаж байгаа эсэхийг тодорхойлох боломжгүй байгаагаас үүдэн гарал үүсэл нь тодорхой биш, техникийн үзүүлэлтүүд нь харилцан адилгүй, янз бүрийн загвар, төрөл бүхий шинэ төрлийн бичил цахилгаан тээврийн хэрэгслүүд замын хөдөлгөөнд оролцох явдал эрс өсч байна. [17:  Хууль зүй, дотоод хэргийн сайдын 2024 оны 9-р сарын 9-ний өдрийн 1/680 тоот албан бичгээр ирүүлсэн санал, дүгнэлт болон Стандарт, хэмжил зүйн газрын даргын 2024 оны 10-р сарын 03-ны өдрийн 01/968 тоот албан бичиг.] 

Гадаадын улс орнууд “хувь хүний бичил цахилгаан тээврийн хэрэгсэл” гэсэн ангиллын хүрээнд эсхүл “цахилгаан скүүтер”-т зориулсан замын хөдөлгөөний аюулгүй байдлын шаардлагуудыг тусгайлсан эрх зүйн зохицуулалтыг бий болгох эсхүл Замын хөдөлгөөний аюулгүй байдлын хууль тогтоомждоо нэмэлт, өөрчлөлт оруулах замаар зохицуулж байна. Тухайлбал, Европын холбооны гишүүн 19 улс өөрсдийн хууль тогтоомждоо замын хөдөлгөөний аюулгүй байдлын үндсэн шаардлага болох цахилгаан дугуй, скүүтерийн хөдөлгүүрийн чадлыг 0.25 кВт хүртэл, 5 улс 1 кВт хүртэл хязгаарласан бол цахилгаан дугуй, скүүтерийн техникийн дээд хурдыг 20 улс цагт 25 км, 11 улс цагт 20 км-ээс хэтрэхгүй байхаар хязгаарласан, мөн 22 улс гэрлийн (ард, урд) шаардлагыг, 13 улс анхааруулах хонхны шаардлагыг тус тус зохицуулсан байна.[footnoteRef:18] [18:  Замын хөдөлгөөний аюулгүй байдлын тухай хуульд нэмэлт, өөрчлөлт оруулах тухай хуулийн төслийн хэрэгцээ, шаардлагыг урьдчилан тандан судалсан тайлан. УБ., 2025, 21-30 дахь талд] 

Тусгайлсан зохицуулалтай зарим улсуудаас дурдахад, ХБНГУ нь 2019 онд “Бичил цахилгаан тээврийн хэрэгслийн зохицуулалт”[footnoteRef:19]-ыг баталж, “хувь хүний бичил цахилгаан тээврийн хэрэгсэл /personal light electric vehicle/”-ийг тодорхойлсон ба тус зохицуулалтад зааснаар тус тээврийн хэрэгсэл нь замын хөдөлгөөний аюулгүй байдлын талаарх 5 үндсэн шаардлагыг хангана. Үүнд: цахилгаан хөдөлгүүрийн чадал 0.5 кВт хүртэл байх, суудалгүй скүүтерийн тухайд жолооны хүрд 70 см урттай байх, жолоочгүй үед дээд жин 55 кг-ээс хэтрэхгүй байх, нийт өргөн нь 70 см-ээс ихгүй, нийт өндөр нь 140 см-ээс ихгүй, нийт урт нь 200 см-ээс ихгүй байх гэсэн, мөн гэрэл, хонх болон бусад аюулгүй байдлын шаардлагыг тодорхойлжээ. Мөн Их Британи, Ирланд, Эстони зэрэг орнууд цахилгаан дугуй, скүүтерийн аюулгүй байдлын шаардлагыг хуульчилсан байна. [19:  Elektrokleinstfahrzeuge-Verordnung - eKFV] 

Иймд Замын хөдөлгөөний аюулгүй байдлын тухай хуулийн 21 дүгээр зүйлийн 21.2 дахь хэсэг, 22 дугаар зүйлийн 22.1 дэх хэсэг, 22.6 дахь хэсэгт заасан хуулийн хэрэгжилтийг хангуулахын тулд цахилгаан дугуй, скүүтерийг ашиглах замын хөдөлгөөний аюулгүй байдлын үндсэн шаардлагыг хуулийн төсөлд тусгасан.
          
3 дугаар зүйлийн 3.1 дэх хэсгийн 3.1.12, 3.1.13, 3.1.14 дэх заалтуудыг нэмсэн үндэслэлийн талаар:

3.1.12.”Цахилгаан скүүтер” гэж нэг хүн тээвэрлэхэд зориулагдсан, цахилгаан хөдөлгүүртэй, суудалгүй, техникийн дээд хурд нь цагт 25 км-ээс ихгүй, хоёр дугуйтай цахилгаан тээврийн хэрэгслийг;  
3.1.13.”Цахилгаан дугуй” гэж нэг хүн тээвэрлэхэд зориулагдсан, цахилгаан хөдөлгүүртэй эсхүл цахилгаан хөдөлгүүр болон дөрөө хосолсон, техникийн дээд хурд нь цагт 25 км-ээс ихгүй, хоёр эсхүл хэд хэдэн дугуйтай цахилгаан тээврийн хэрэгслийг;
3.1.14.”Хувь хүний бичил цахилгаан тээврийн хэрэгсэл” гэж унадаг дугуй, цахилгаан дугуй, цахилгаан скүүтерээс бусад нэг хүн тээвэрлэхэд зориулагдсан, цахилгаан хөдөлгүүртэй эсхүл хүний булчингийн хүчээр хангадаг, техникийн дээд хурд нь цагт 25 км-ээс ихгүй, нэг эсхүл хэд хэдэн дугуйтай тээврийн хэрэгслийг;

Замын хөдөлгөөний аюулгүй байдлын тухай хуулийн 3 дугаар зүйлийн      3.1.2-т “"механикжсан тээврийн хэрэгсэл" гэж мопедоос бусад, хөдөлгүүрээр тоноглогдсон тээврийн хэрэгслийг;” гэж, мөн хуулийн 4 дүгээр зүйлийн 4.3 дахь хэсэгт “Замын хөдөлгөөний дүрэмд механикжсан тээврийн хэрэгслийн ангилал”-ыг тусгана гэж тус тус заасан. Тэгвэл Засгийн газрын 2018 оны 239 дүгээр тогтоолын хавсралтаар баталсан “Монгол улсын замын хөдөлгөөний дүрэм”-д дараах тээврийн хэрэгслийн ангилалыг заасан. Үүнд:
1.2.24.“мопед” гэж 50 куб.см-ээс ихгүй ажлын багтаамж бүхий дотоод шаталтат хөдөлгүүртэй, эсхүл 0.25 кВт-аас 4 кВт хүртэл чадал бүхий цахилгаан хөдөлгүүртэй, техникийн дээд хурд нь цагт 50 км-ээс ихгүй, хоёр буюу гурван дугуйт тээврийн хэрэгслийг;
1.2.25.”мотоцикл” гэж хөдөлгүүрийн ажлын багтаамж буюу чадал, эсхүл техникийн дээд хурд нь мопедынхоос илүү, хоёр дугуйт механикжсан тээврийн хэрэгслийг. Энд өөрийн жин нь 400 кг (ачааны зориулалттай бол 550 кг)-аас хэтрэхгүй гурван дугуйт болон мотоциклын төрлийн жолооны залууртай дөрвөн дугуйт механикжсан тээврийн хэрэгсэл мөн хамаарна;
1.2.37.”“унадаг дугуй” гэж унаж яваа хүний булчингийн хүчээр явдаг (0.25 кВт-аас илүүгүй чадал бүхий цахилгаан хөдөлгүүрээр тоноглогдсон байж болно), хоёроос цөөнгүй дугуйтай (хөгжлийн бэрхшээлтэй хүний тэргэнцрээс бусад) тээврийн хэрэгслийг;” гэж тус тус заасан. 
Мөн Засгийн газрын 2018 оны 239 дүгээр тогтоолын 4-р хавсралтаар баталсан “Тээврийн хэрэгслийг ашиглахыг хориглох эвдрэл, гэмтэл, техникийн зөрчлийн жагсаалт”-д “мотоцикл”, “мопед”-д тавих стандартын шаардлагыг тодорхойлсон ба үүнд “унадаг дугуй” талаар заагаагүй байна. Тухайлбал, мотоцикл, мопед нь ар талаа харах толь, гэрэл ойлгуур, шилжүүлүүр, хурд хэмжүүр г.м-тэй байхаар шаардсан байна.  
Гэвч цахилгаан дугуй, цахилгаан скүүтер болон хувь хүний бичил цахилгаан тээврийн хэрэгсэл нь эдгээрийн алинд хамаарах эсэх нь тодорхой биш байна. Үүнд:

Цахилгаан скүүтерийн тухайд (electric scooters):
[image: ] 
2017 онд АНУ-ын Калифорни мужид анхны цахилгаан скүүтерийн үйлчилгээ нэвтэрсэн цагаас хойш цахилгаан скүүтерийн хэрэглээ дэлхийн улс орнуудад түгээмэл болжээ. 2022 онд цахилгаан скүүтер хэрэглэгчдийн тоо 350 саяд хүрч ялангуяа нийтийн хэрэгцээний цахилгаан скүүтер дэлхий даяар зохицуулагчдын анхаарлыг татаад байна. Мөн дэлхийн улс орнуудад цахилгаан скүүтерийг бага насны хүүхэд унах, явган зорчигч мөргөлдөж гэмтээх, автомашинтай мөргөлдөх, зориулалтын зогсоол байхгүйгээс явган зам болон бусад талбайд түгжрэл үүсгэх, орц, гарц хаах, хөгжлийн бэрхшээлтэй иргэд зорчих боломжгүй болгох зэрэг тулгамдсан асуудлууд үүсч эхэлсэн байна. 
Иймд гадаадын улс орнууд “цахилгаан скүүтер”-ийн талаар тусгайлсан эрх зүйн зохицуулалтыг бий болгох эсхүл Замын хөдөлгөөний аюулгүй байдлын хууль тогтоомждоо нэмэлт, өөрчлөлт оруулах замаар зохицуулж эхэлжээ.[footnoteRef:20] Тухайлбал, ХБНГУ нь 2019 онд “Бичил цахилгаан тээврийн хэрэгслийн зохицуулалт”[footnoteRef:21]-ыг баталж, ““цахилгаан скүүтер”-ийг шинэ төрлийн тээврийн хэрэгсэл гэж хүлээн зөвшөөрсөн ба техникийн дээд хурд нь цагт 6 км-ээс доошгүй, 20 км-ээс хэтрэхгүй, суудалгүй, залууртай, 0.5 кВт хүртэл чадал бүхий цахилгаан хөдөлгүүртэй” гэж тодорхойлжээ. Мөн Ирланд улс нь 2024 онд цахилгаан скүүтерийн талаар тусгайлсан зохицуулалтыг баталсан[footnoteRef:22] ба “цахилгаан скүүтер”-ийг “хоёр тэнхлэгтэй, нэгээс доошгүй цахилгаан хөдөлгүүртэй, суудалгүй, нэг хүнийг босоо байрлалд тээвэрлэх зориулалттай хувь хүний тээврийн хэрэгслийн төрөл” гэж тодорхойлсон байх ба техникийн дээд хурд нь цагт 20 км-ээс ихгүй байх, 0.4 кВт хүртэл чадал бүхий цахилгаан хөдөлгүүртэй байх шаардлагыг тогтоожээ. Харин БНКУ нь 2023 онд цахилгаан скүүтерийн талаар Замын хөдөлгөөний аюулгүй байдлын тухай хуульдаа нэмэлт, өөрчлөлт оруулсан ба тус хуулийн 1-р зүйлийн 57 дахь хэсэгт “техникийн дээд хурд нь цагт 25 км-ээс хэтрэхгүй, цахилгаан хөдөлгүүртэй, суудалгүй, нэг хүнийг тээвэрлэхэд зориулагдсан, 2 эсхүл 3 дугуйтай хувь хүний хөдөлгөөнт тээврийн хэрэгсэл” гэж тодорхойлсон бол Эстони улс нь 2020 онд Замын хөдөлгөөний аюулгүй байдлын тухай хуульдаа нэмэлт, өөрчлөлт оруулж[footnoteRef:23], “Хувь хүний бичил цахилгаан тээврийн хэрэгсэл” гэсэн ойлголтыг хуульчилсан ба “техникийн дээд хурд нь цагт 25 км-ээс хэтрэхгүй, 1 кВт хүртэл чадал бүхий цахилгаан хөдөлгүүртэй, нэг хүн тээвэрлэхэд зориулагдсан тээврийн хэрэгслийг” гэж тодорхойлсон байна. [20:  Замын хөдөлгөөний аюулгүй байдлын тухай хуульд нэмэлт, өөрчлөлт оруулах тухай хуулийн төслийн хэрэгцээ, шаардлагыг урьдчилан тандан судалсан тайлан. УБ., 2025, 21-30 дахь талд ]  [21:  Elektrokleinstfahrzeuge-Verordnung - eKFV]  [22:  Road traffic (electric scooters) regulations S.I. No. 199 of 2024]  [23:  Road Traffic Act] 

  
Цахилгаан дугуйн талаар (Electric bike):
[image: ]
Их Британи, Герман, АНУ, Хятад, Япон зэрэг улсуудад цахилгаан дугуй буюу дугуйн дөрөөг цахилгаан хөдөлгүүрээр дэмждэг дугуй нь хамгийн багадаа 20 км цаг, хамгийн ихдээ 25 км цаг хурдтай байдаг бөгөөд хурдны дээд хэмжүүрт хүрэхээр цахилгаан хөдөлгүүр нь автоматаар унтардаг горимтой байдаг байна.[footnoteRef:24] Тухайлбал, Их Британи улсын цахилгаан дугуйн /Electrically assisted pedal cycles/ талаарх зохицуулалтын дагуу цахилгаан дугуйг  "цахилгаан тусламжтай дөрөөт дугуй" (EAPCs) гэж ангилдаг ба 0.25 кВт-аас хэтрэхгүй чадал бүхий цахилгаан хөдөлгүүртэй, техникийн дээд хурд нь цагт 25 км-ээс хэтрэхгүй байх (хэрэв энэ хурд хэтэрсэн тохиолдолд хөдөлгүүр нь автоматаар унтрах ёстой), унадаг дугуйн адил дөрөөгөөр тоноглогдсон байх гэсэн шаардлагууд тавьдаг байна.[footnoteRef:25] Харин цахилгаан дугуйг унахын тулд үнэмлэх авах шаардлагагүй бөгөөд бүртгүүлэх, татвар төлөх, даатгалд хамрагдах шаардлагагүй. Дээрх зохицуулалтад нийцээгүй аливаа цахилгаан дугуйг мотоцикл, мопед гэж ангилдаг бөгөөд энэ тохиолдолд тухайн тээврийн хэрэгслийг бүртгүүлж, татвар төлөх шаардлагатай байна.  [24:  “Цахилгаан дугуйн эрх зүйн зохицуулалт: зарим орны туршлага ба монгол улсын нөхцөл байдал” судалгаа. УИХ-ын Тамгын газрын Парламентын судалгаа, сургалтын хүрээлэн, УБ., 2024]  [25:  Мөн тэнд 11-р талд] 


[image: ]Харин цахилгаан хөдөлгүүрийн хүч чадал нь 0.25 кВт-с дээш, техникийн дээд хурд нь цагт 25 км-ээс илүү хурдтай цахилгаан дугуйг механикжсан тээврийн хэрэгсэл, үүнд мотоциклын ангилалд оруулж үзэж байна.[footnoteRef:26] Канад улсад мотоциклын мэргэжлийн 3 тамирчин 2014 онд 30 сая ам.долларын санхүүжилттэй инженер техникийн ажилтан 14 хүний бүрэлдэхүүнтэй "Surron" компанийг анх үүсгэн байгуулж, 2018 оны 3 дугаар сард "Light Bee X" хэмээх хөнгөн жин бүхий анхны загвар (зөгийний хэлбэр төрх, нисэх байдлаас санаа авсан)-ыг гаргаснаар дэлхий даяар алдаршиж, 70,000 гаруй ширхэг борлогдоод байна. Тус компани нь Light Bee X (даац 70 кг, хурд 75 км/ц, 6000 Вт хүчин чадалтай) мотоцикл сонирхогчдын түвшинд, Ultra Bee (хурд 90 км/ц, даац 93 кг, 12500 Вт) болон Storm Bee (хурд 120км/ц, даац 70 кг, 22500 Вт) өндөр хүчин чадал бүхий мэргэжлийн тамирчдад зориулсан 3 төрлийн загварыг зах зээлд нийлүүлж байна.[footnoteRef:27] [26:  Мөн тэнд 3-р талд]  [27:  Замын хөдөлгөөний аюулгүй байдлын тухай хуульд нэмэлт, өөрчлөлт оруулах тухай хуулийн төслийн хэрэгцээ, шаардлагыг урьдчилан тандан судалсан тайлан. УБ., 2025, 7-р талд ] 

Ийнхүү дээрхээс үзэхэд цахилгаан дугуй, скүүтер аль аль нь “хувь хүний бичил цахилгаан тээврийн хэрэгсэл”-д тооцогдох ба нийтлэг шинж нь цахилгаан хөдөлгүүрийн хүч чадал нь 0.25-0.5 кВт хүртэл, техникийн дээд хурд нь цагт              20-25 км-ээс хэтрэхгүй, мөн зөвхөн нэг хүн тээвэрлэхэд зориулагдсан байгаа бол ялгаатай шинж нь цахилгаан скүүтер нь суудалгүй, босоогоор тээвэрлэхэд зориулагдсан байна. Харин “Замын хөдөлгөөний дүрэм”-ийн 1.2.37-д зааснаар “унадаг дугуй” нь 0.25 кВт-аас илүүгүй чадал бүхий цахилгаан хөдөлгүүрээр тоноглогдсон байж болно гэсэн боловч унадаг дугуйн хурдны хязгаар заагаагүй учир үүнд “цахилгаан дугуй” хамаарах эсэх нь ойлгомжгүй, мөн дүрмийн 1.2.24-т зааснаар “мопед” гэж 0.25 кВт-аас 4 кВт хүртэл чадал бүхий цахилгаан хөдөлгүүртэй, техникийн дээд хурд нь цагт 50 км-ээс ихгүй гэсэн боловч тээврийн хэрэгслийн зориулалт (нэг эсхүл түүнээс дээш хүн тээвэрлэх эсэх, суудалтай эсхүл суудалгүй эсэх), техникийн доод хурдны талаар заагаагүй учир цахилгаан дугуй, цахилгаан скүүтерийг хамааруулах эсэх нь ойлгомжгүй байна.

